
Аннотация: Ушбу мақолда соф туғма элементларнинг хоссалари ва 

уларнинг қўлланиши тўғрисида маълумот берилган бўлиб, унда  уларнинг  келиб 

чиқиши, сингонияси, симметрия кўриниши, оптик  хоссалари ва уларнинг ишлаб 

чиқариш сохаларида ишлатилиши тўғрисида фикр юритилган. 

Таянч сўзлар: Соф туғма элемент, платина, олтин, кумуш,полиморфизм, 

октаэдрлар,  гексаэдрлар, солиштирма оғирлиги, қаттиқлиги, симметрия 

кўриниши,оптик хоссалари. 

 

Соф  элементлар  синфига  кирувчи  минераллар  бир  хил  ёки тузилиши  ва  

хоссалари  бўйича  бир-бирига  яқин  бўлган  кимёвий элементларнинг  

атомларидан  иборат.  Ҳозир  табиатда  соф  ҳолда учровчи минералларнинг  30  

дан отиқ тури  мавжуд.  Минералларни ҳосил  қилувчи  соф  элементлар  

металлар,  полуметаллар  ва металлмаслар бўлиши мумкин. 

Соф  ҳолда  учраш  асл  металлар  ҳамда  мис  учун  хосдир. Метеоритли соф 

темир ва унинг никел ва кобальт билан қотишмаси (темир  ва  темир-тошли  

метеоритлар)  маълум.  Соф  металлар  тоза ҳолда  анча  кам  учрайди.  Кўп  

ҳолларда  уларга  табиий  келиб чиқишга  эга  бўлган  қотишмалар  сифатида  

қараш  мумкин. Металлмасларда  олтингугурт  ва  углерод  кўп  учрайди.  Кам 

ҳолларда полуметаллар - маргимуш, сурьма, висмут кузатилади. 

Соф  элементлар  учун  полиморфизм  характерли  бўлади. Масалан,  

углерод  графит  ва  олмос  сифатида  намоён  бўлиши мумкин. Олтингугурт ҳам 

икки модификацияга эга. 

Соф элементларнинг келиб чиқиши  асосан  эндоген:  магматик, 

гидротермал  ва  метаморфик  жараёнлар  билан  боғлиқ.  Соф  кумуш ва  мис  

баъзан  сульфидли  конларнинг  оксидланиш  зоналарида ҳосил  бўлади.  Асл  

соф  металларнинг  (олтин,  платина)  саноат аҳамиятига  молик  бўлган  

конлари  сочилмалар  шаклланишида вужудга келиши мумкин. 

Соф  элементларнинг  литосфера  тузилишидаги  аҳамияти сезиларли эмас.  

Улар  ер пўсти умумий массаси  таркибининг  0,1 % дан кўпроғини ташкил 

қилади ва жинс ҳосил қилувчи минераллар ҳисобланмайди.  Аммо  

баъзиларининг  амалий аҳамияти  жуда катта. Асл  элементларнинг  орасида  

энг  кўп  тарқалганлари  -  платина, олтин ва кумуш ҳисобланади. 

Олтин - Au. Унча кўп бўлмаган миқдорда Ag,  Pd,  Rh,  Cu,  Fe қўшимчаларига  

эга  бўлади.  20  %  дан  ортиқ  кумушга  эга  бўлган олтин электрум дейилади. 

Учраш  шакли  —  зич  масса,  варақчалар  шаклида  бўлади. Кристаллари  

октаэдрлар,  гексаэдрлар,  додекаэдрлар  шаклида бўлиб, кам учрайди. Баъзан 

дендритлар ва ипсимон симларни ҳосил қилади. 

Қаттиклиги 2,5-3, солиштирма оғирлиги 15,6-19,0 г/см3 (тозаси - 19,3 

г/см3), ранги олтиндек сариқ, чизиғи металлдек сариқ, металлдек кучли 

ялтирайди ва эзилувчан. Кўпинча гидротермал ва сочилма конларда учрайди. 

Қимматбаҳо металл ҳисобланади. Сингонияси  кубик,  симметрия  кўриниши  

гексаоктаедрик-3L44L36L29PC 

 
Олтиннинг алоҳида  хоссаларига  жуда болғаланувчи  ва  чўзилувчи,  юқори  

кимёвий барқарорликка  эга,  оксидланмайди, кислоталарда  эримайди.  

Олтиннинг иккита асосий  туркумини  ажратиш мумкин:  бирламчи,  туб  ва  

иккиламча,  сочилма  олтин.  Туб олтиннинг йирик кони Марказий Қизилқумда  

(Мурунтов)  мавжуд. Сочилма олтин конлар Шимолий Нуротада кенг тарқалган. 

Олтин асосан заргарликда  муҳим  қимматбаҳо  металл сифатида, танга  ва  

медаллар  тайёрлашда, электроникада,  оптикада,  асбобсозликда ва   

медицинада фойдаланилади. 

Олмос – С минерали  юнонча  adamas-аниқлаб бўлмас  сўзидан келиб  

чиққан бўлиб, рангли  ва шаффофмас  олмослар  Si, Mg, Ca, Fe, Al, Ti  оксидлари  

ҳамда  бошқа минералларнинг қўшимчаларига эга бўлиши мумкин. Кубик 

сингония (октоэдрлар ва бошқалар) кристаллар шаклида учрайди. 

 Қаттиқлиги Моос шкаласига кўра 10 (кварцдан 1000, корунддан 150 марта 

кўп), солиштирма оғирлиги 3,5 г/см3, рангсиз, шаффоф, кўк, сариқ, яшил, қўнғир 

ва қора рангда бўлади. Ялтироқлиги олмосдек, мўрт, ўта асос отқинди жинслар 

билан боғлиқ бўлиб, сочилма ҳолда ҳам кўп учрайди. 

 
Олмос тоза  шаффоф  олмос  жуда қимматбаҳо тош ҳисобланади,  уни қайта 

ишлаш натижасида  бриллиантлар олинади. Олмоснинг заргарликка 

ярамайдиган  хиллари  абразив  ва қирқувчи материал  сифатида,  бурғилашда,  

шлифлашда,  ойна  кесишда фойдаланилади. 

Олтингугурт – S минерали одатда As, Se, Те қўшимчаларига эга бўлиб, 

яхлит, баъзан тупроқсимон ва кукунсимон уюм ҳолида учрайди. Кристаллари 

дипирамида  шаклда бўлади. Қаттиклиги 1-2, солиштирма оғирлиги 2 г/см3. 

Соф олтингугурт ранги сариқ, чизиғи деярли йўқ, қирраларида 

ялтироқлиги олмоссимон, синиши ёғли бўлади. 

 
Олтингугуртнинг келиб  чиқиши  кўп  ҳолларда  эндоген  пневматолитли, 

вулкан  отилиш жараёнларида ва ундан кейин ажралиб чиқувчи сув буғи ва 

газлардан ҳосил бўлади. Гиперген шароитларда сульфидлар ва  гипснинг  

парчаланиши  ҳамда  олтингугурт  бактерияларининг ҳаёт-фаолияти туфайли 

ҳосил бўлиши мумкин. 

Олтингугурт  сульфат  кислота  ишлаб чиқаришда,  сульфатцеллюлоза  

олишда фойдаланилади.   Бундан ташқари резина  ва тўқимачилик  

саноатларида  бўёқ,  портловчи  моддалар  ва  қишлоқ хўжалик  

зараркунандаларига  қарши  кимёвий  заҳарлар  ишлаб чиқаришда ишлатилади. 

Графит – С минерали  номи  юнонча  grapho - ёзаман  сўзидан  келиб 

чиққан.Симметрия кўриниши дигексоганал-дипирамидал – L6 6L27PC.Тўғри 

кристаллари камдан-кам. Баъзан олти бурчакли пластинкалар, таблеткачалар 

шаклида бўлиб, ранги кулрангдан қорагача, чизиғи эса ялтироқ қора. 

Қаттиқлиги 1га тенг бўлиб, қўлга ёғлидек уннаб, қўлни ва қоғозни қорайтиради. 

Солиштирма оғирлиги 2,09-2,23 г/см3 ташкил этади. 

 
Графит минералининг келиб  чиқиши эндоген,  метаморфик  ва  контактли-

метаморфик бўлиб,  минтақавий  метаморфизм  жараёнлари туфайли  ҳосил  

бўлиши  ва  мармарларда,  гнейсларда,  кристалли сланецларда,  кўмирнинг  ва  

органик  маддаларга  эга  жинсларнинг магматик  жинслар  билан  контактида  

кечадиган  метаморфизмида учраши  мумкин.  Ўзбекистонда  энг  йирик  кони  

Овминзатовдаги Тасқозғон ҳисобланади. 

Графит минералининг металлургия  саноатида  метал  қуюш тигиллари,  

электротехника  саноатида электродлар  ишлаб чиқариш учун  фойдаланилади,  

атом  саноатида  нейтронларни секинлаштирувчи  ва  қайтарувчи  сифатида,  

ёғловчи  материаллар, қаламлар ва бўёқ ишлаб чиқаришда ва  резина саноатида 

кенг қўлланилади. 

Мис –Сu  минерали кимёвий  жиҳатдан  одатда  тоза  ҳолда  бўлиб,  баъзан  

таркибида  аралашмалар сифатида  Ag, Au, Fe (2,5%  гача)  бўлиши  мумкин.  

Сингонияси  кубик,  симметрия  кўриниши  гексаоктаедрик-3L44L36L29PC. 

Миснинг оптик  хоссалари яъни   ранги - миссимон-қизил,  баъзан 

жигарранг.  Чизиғининг  ранги  —  миссимон-қизил,  ялтироқ. Ялтироқлиги -

металсимон. Шаффофлиги — шаффофмас. Қаттиқлиги 2,5-3 бўлиб, зичлиги — 

8,9 г/см3 ни ташкил қилади. 

 
Ўзбекистонда  мис  кўпгина  олимлар  томонидан  бўр  ва  Юқори  учламчи 

давр  ётқизиқларида  бўлган  мисли  қумтошларда  кўрсатиб  ўтилган.  Жуда  оз 

миқдорда  Қурама  тоғларидан  рудали  конларни  оксидланиш  зонасида  ҳам  

учрайди. Бўр  ва  Юқори  учламчи  давр  мисли  қумтошлари  Ўзбекистонда  жуда  

кенг тарқалган.  Мисли  қумтошлар  Фарғона  водийсини  шимоли-ғарбий  

қисмида  (Наукат, Варзик,  Шакаптар  ва  бошқалар),  Ҳисор  тоғларини  жануби-

ғарбида  (Шакарликостон, Кўҳитанг, Тюбегатан, Қовурдоқ ва бошқалар) жуда 

кўп учрайди. 

Мис минерали-электротехникада, асбобсозликда,  машинасозликда  

ишлатилади.  Мисдан  электрсимлари,  иссиқлик  алмаштиргичлар,  кувурлар  ва  

турли қотишмалар тайёрлашда фойдаланилади. 

Соф туғма кумуш – Ag таркибига  боғлиқ  равишда  қуйидаги  хиллари  

маълум.  Кюстелит  (олтин  миқдори 10%  гача),  мисли  кумуш  (мис  миқдори  

0,1%  гача),  висмутли  кумуш (таркибидаги  висмут  5%  гача),  сурмали  кумуш  

(таркибидаги  сурма  11%  гача. Сингонияси  кубик.  Симметрия  кўриниши  

гексаоктаедрик-  3L44L36L29PC. 

 
Кумуш  юпқа  пластинк алар,  барглар  ва  «тўқилган»  дендритлар  шаклида 

учрайди.  Симга  ўхшаш  шакллари  кўпроқ  учрайди.  Кумушнинг  нотўғри 

шаклли  доналари  ва  йирик  яхлит  бўлаклари,  яъни  соф  туғмалари  табиатда  

кўпроқ тарқалган. 

Кумуш кристаллари  одатда  кубик,  октаедрик  ва  жуда  оз  миқдорда  

додекаедрик  қиёфага  эга. Қўшалоқ кристаллари ҳам учрайди. Ранги кумушдек 

оқ, усти кўпинча қора гард билан  қопланган  бўлади.  Қаттиқлиги  2,5-3.  

пачақланувчан.  Уланиш  текислиги  йўқ. Солиштирма  оғирлиги  10.1-11.1 г/см3.  

У  энг  яхши  иссиқлик  ва  электр  ўтказувчандир. 

Ўзбекистонда  соф  туғма  кумуш  Қурама  тоғларидаги  конларда,  Шарқий 

Қорамозор полиметалл конларида учрайди. 

Кумуш асосан  мис билан қотиштирилиб кумуш  буюмлар,  тангалар ва 

бошқа нарсалар  тайёрлашда  ишлатилади.  Соф  кумуш  нозик  заргарлик  

ишларида,  ишқор эритиладиган  тигеллар  тайёрлашда,  буюмларни  кумуш  

билан  оқартиришда,  кимёвий бирикмалар  ҳосил  қилишда  ва  бошқа  

мақсадларда  ишлатилади.  Кумушнинг  асосий массаси  (80%  га  яқин)  соф  

туғма  ҳолда  эмас,  балки  кумушга  бой  қўрғошин, рух, олтин ва мис 

конларидан қўшимча маҳсулот сифатида олинади. 

